Nafarroako Parlamentuko Mahaiak, 2010eko otsailaren 15ean egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Nafarroa Bai parlamentu-taldeak aurkezturiko mozioa, zeinaren bidez Osasun Departamentua premiatzen baita Nafarroako Odol Transfusioen Zentroko laborategiaren egoera azter dezan.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osoko Bilkuran eztabaidatzea eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2010eko otsailaren 15ean

Lehendakaria: Elena Torres Miranda

MOZIOAREN TESTUA

Patxi Zabaletak eta Maiorga Ramírezek, Nafarroa Bai parlamentu-taldeko eledunek, Legebiltzarreko Erregelamenduaren 195. artikuluaren eta hurrengoen babesean, honako mozio hau aurkeztu dute, Osoko Bilkuran eztabaidatu eta bozkatzeko:

Comptos Ganberak, Nafarroako Odol-transfusioen eta Zelulen eta Ehunen Zentroaren kudeaketari buruz eginiko fiskalizazio txostenean, ondoko gomendioak egiten ditu laborategiari eta analisiei buruz:

“CTSNko laborategiak osasun-laborategi guztiekiko duen egoera aztertuz sektorea antolatzea, Nafarroako laborategiko kudeaketaren eta jardueren koordinazioa indartzea, eta gaixoei buruzko informazioa integratzea. Antolaketa horrek argitu eginen lituzke CTSNko laborategiaren etorkizuna, egitekoak eta alorrak.

Laborategiak eta HLA alorrak urte osoan zehar behar hainbat langile kualifikatu (erabilitako tekniketarako behar den esperientzia eta prestakuntza dutenak) dituela ziurtatzea, langileek egonkortasun onargarri bat edukitzea, eta laborategiaren funtzionamendu egokirako beharrezkoa den prestakuntza eta balioaniztasuna bermatzea.

Beharrezko neurriak hartzea harreman pertsonalak hobetzeko eta, betiere, harreman horiek jardueren kudeaketa ona eragozten ez dutela ziurtatzea.

Transfusio Zentroko Laborategiari beharrezko baliabide teknikoak ematea, eraginkortasun-irizpideei jarraituz.

Odol-emaileen HLA analisien eta azterketen informazioa E-Delphi aplikazio berrian sartzeko aukera aztertzea. Era horretan, nabariagoa izanen da HLAren integrazioa CTSN-n.”

Hemoterapia eta Ehunen Bankuari buruzko Plana prestatu ostean, erabaki da HLA laborategia Odol Bankutik atera eta laginak Bartzelonako laborategi batera bidaltzea.

Hori dela-eta, ondoko erabaki proposamena aurkeztu dugu:

1. Nafarroako Parlamentuak, Comptos Ganberak 2008ko azaroan Nafarroako Odol-transfusioen eta Zelulen eta Ehunen Zentroaren kudeaketari buruz eginiko fiskalizazio txostenean ezarritakoa betez, Nafarroako Gobernuko Osasun Departamentua premiatzen du hiru hilabeteko epean azter dezan Nafarroako Odol-transfusioen eta Zelulen eta Ehunen Zentroko laborategiaren egoera, osasun arloko laborategi guztiekin alderatuta, horrela sektorea antolatzeko, bultza dezan kudeaketaren eta Nafarroako laborategi-jardueren koordinazioa, eta integratu dezan gaixoei dagokien informazioa.

2. Nafarroako Parlamentuak, Comptos Ganberak 2008ko azaroan Nafarroako Odol-transfusioen eta Zelulen eta Ehunen Zentroaren kudeaketari buruz eginiko fiskalizazio txostenean ezarritakoa betez, Nafarroako Gobernuko Osasun Departamentua premiatzen du beharrezkoak diren neurriak har ditzan behar adina langile kualifikatu izateko urte osoan, erabiltzen dituzten tekniketan beharrezkoa den esperientzia eta prestakuntza dutenak.

3. Nafarroako Parlamentuak, Comptos Ganberak 2008ko azaroan Nafarroako Odol-transfusioen eta Zelulen eta Ehunen Zentroaren kudeaketari buruz eginiko fiskalizazio txostenean ezarritakoa betez, Nafarroako Gobernuko Osasun Departamentua premiatzen du beharrezkoak diren baliabideez horni dezan Transfusio Zentroa, eraginkortasunaren irizpidea kontuan hartuta.

Iruñean, 2010eko otsailaren 9an

Foru parlamentariak: Patxi Zabaleta Zabaleta eta Maiorga Ramírez Erro

